Сугышның кайтавазы
Бөек Ватан сугышы турында язмалар, хезмәтләр Җиңү көне ергагайган саен күбәя. Вакыт үтү белән ул чор вакыйгалары  төрле формада кайтаваз булып кире әйләнеп кайта. Сугышның илгә нинди зур зыян салганын, кешеләргә фаҗига алып килгәнен раслап утырасы юк. Шул чор шаһитлары аның турында безгә көн саен диярлек искәртеп торалар. Сугыш һәм тыл ветераннарының истәлекләре Бөек Ватан сугышы елларының нинди авыр булганлыгы турында сөйли. Бу хезмәтемдә мин документларга таянып, Югары Тегермәнлек авылы мисалында саннар аша югалтуларның никадәр зур булганын күрсәтеп китәсе килә.

Һәр дәүләтнең төп байлыгы булып аның халкы тора. Элек электән дәүләтебездә халык саны артуга зур игътибар биргәннәр. Әтием сөйләве буенча ул җиденче бала булып туганнан соң гаиләгә дәүләт тарафыннан зур суммада акча бүлеп бирелгән. Бабам Габдрахман шул акчага бөтен гаиләсен киендергән, әле аннан соң да шактый акчасы калган (элеккеге вакытта дәүләт  туган бала өчен матди ярдәм күрсәткән. Беренче баладан соңгыларга күбрәк саен акча бүлеп бирелгән).  1939 елгы мәгълүматлар буенча Югары Тегермәнлектә 1938 елда 2037 кеше исәпләнгән, ә 1949 бу сан 1411 не тәшкил итә. Ягъни 10 ел эчендә авыл халкы 626 га кимегән (31%). Бу искитәрлек сан. Ел саен балалар күп тууга карамастан сугыш чоры белән бәйле, авылым кешеләре шушы күләмдә кимегән. Әле бу сан эчендә төп иң көчле ир-егетләр тора. Бу урында авылда күпме бала туганлыгын әйтеп китәсе килә. 1939 елда 58 булса, 1940 елда 38, 1941 – 23, 1942 – 24, 1943-14, 1944 – 6, 1945-9, 1946-24, 1947- 25, 1948 елда 29 бала туган. Барлыгы 250 бала. 
Бөек Ватан сугышы кырларында Югары Тегермәнлектән 599 кеше катнашып шуларның 413 һәлак була (69%). Мондый саннар башка авылларда бардырмы юкмы, ләкин бу бик зур сан булуы һичшиксез. Үлүчеләр саны бигрәк тә күп булуы аерым игътибарга лаеклы. Тегермәнлек халкы элек-электән бөек шагыйребез әйтмешли сугышта юлбарыстай булса, тыныч тормышта атка караганда да тырышып эшләгән. Ир-егетләребез Ватаннарына куркыныч янаганда окопларда качып ятмаганнар, дезертирлык юлына басмаганнар, фронтка бармас өчен теләсә нинди сылтаулар эзләмәгәннәр. Кызганычка каршы фронтта күп авылдашлар хәбәрсез югалган. Аларның гаиләләре якыннары турында бер генә дә мәгълүмат ала алмаганнар. Дәүләт тә аларга паек түләмәгән. 1943 елны июль ае өчен азык-төлек ярдәме исемлегендә 111 кеше исәпләнә. Шуларның 24 генә Кызыл Армиядә хезмәт итүченең яки һәлак булучының гаилә әгъзасы. 41 эвакуацияләнгән кеше паек алган. Монда нинди хаксызлык ярылып ята. Гаилә башлыгы, аның терәге, фронтта сугыш алып барган вакытта аның гаиләсе, балалары дәүләттән бернинди дә ярдәм тоймыйча җан асрап ятарга тиеш. Бары тик колхоз җыенында хәрби хезмәттә булган кешеләрнең гаиләләренә булышу йөзеннән симәнәгә бәрәңге таратырга дигән карар чыгарылып, азмы-күпме ярдәм күрсәтелә. 52 гаиләгә 100 килограммышар бәрәңге бүлеп бирелә. Эвакуацияләнгәннәр дигәннән: 1941 елның 16 июлендә үк Казанга күп кенә кешеләр кайтарыла. Шуларның 15 безнең авылга бүленеп бирелә. Алар арсында Остров, Псков, Тарту, Вильнюс, Рига шәһәрләреннән рус, еврей, эстон, латыш милләте вәкилләре була. Соңрак тагын 21 кеше кайтарыла. Алар инде Ленинград өлкәсеннән, Латвиядан, Эстониядан, Белоруссиядән кайтарыла. Архивта бу кешеләрнең берсенә карата авыл советы тарафыннан язылган кызыклы характеристика табылды:

“Характеристика

Эта характеристика дается Кзыл Юлдузским районом деревни Верхни Тимерликов (текст ничек язылган, шулай бирелә) эвакуационным женщинам Гельберту Бейле Йоселовне в том что действительно Гельберт Верхни Тимерлике жила с 12 июля 1941 года до 22 марта 1942 года. У нее год рождения 1895 года. В эти время Гельберт полтара месяц работала в трах-пункте заведующем. Остальные время она не работала. Не в колхозе, не в пункте. Гельберт много говорящая женщина, она любит много говорит на тему против советского союза. Среди людми говорит «ой как у вас жизни не хорош, а у нас хорошо было, лекарство говорит не какое нельзя найти, а у нас хоть какая хочешь можно найти, у вас из продуктов не чего не имеется». Еще среди людми так сделал если кто нибуд захварает она им заходит говорит, - «вы мне дайте мясо, масло я вас лечит буду». Если кому нибуд лекарство сделает или дает не сколько раз больше денег бирет. Что удоставеряется Верхни Тимерликовским сель исполкомом».

Бу документ авылдашларның ничек яшәгәнлеген анык күрсәтеп тора да инде.
Минем кайвакыт авылдашларның үзләренә караганда да мал-туарны кызганып сөйләгәннәре искә төшә. 40 градус суык булган вакытларда хәзерге авылдашлар каралты-курада калган сыерларын, бозаулары өчен борчыла. Ә сугыш вакытында бу ничек булган соң? 1938 елда колхозда  213 ат исәптә торган. Бу чорда ат төп транспорт чарасы, аннан башка колхоз тормышын күз алдына китереп булмый. Бөек Ватан сугышы чоры документларында мондый язма бар. 1944 елның 16 январе көнне үткән җыелышта төп мәсьәлә итеп терлекчелек карала. Колхоз рәисе Әхмәтҗанов:”Барлыгы 79 баш ат , шуның 10 буаз, 10 сы ябык булу сәбәпле җигәргә яраксыз, 24 баш ат корчаңгы булу сәбәпле җигелмиләр.”,-дип әйтеп үтә. Коточкыч саннар! Атлар саны 134 кә кимегән. Калганнырының да әле 44 җигүгә яраксыз. Икенче документ тагы да кызыклырак: “Чәчү планы 1200 гектар өчен 580 центнер симәнә бар, бәрәңге 1100 центнер, колхозда 70 баш ат бар, колхоздан һәм колхозчылардан 120 баш сыер җигелергә тиеш, сбруйлар җитәрлек. 50% ат чәчүгә  яраксыз”.  Авылда яшәүче хатын-кызлар, яшь егетләр сыер җигеп, аты урынына арба-чананы тартып колхоз эшендә катнашканнар. Көне-төне эшләүләр турында әби-бабайлар хәзер дә еламыйча искә ала алмыйлар. Шуның өстенә төрле салымнар, түләүләр, мәҗбүри заемнар...
Бөек Ватан сугыш чоры нинди авыр, кайгы-хәсрәт алып килгәнлеген  беләбез инде. Олы яшьтәге авылдашлар моны гел искәртеп торалар. Сугышның иң авыр йөге тылга төшә. Авыл җирендә бигрәк тә читен була. Колхозчылар төрле салымнар, җыюлар белән хәерчеләнеп беткән була. Мохтаҗлык кичерүчеләрнең балалары кыш көне өс киемнәре булмау сәбәпле мәктәпкә укырга бара алмыйлар. Ашау мәсьәләсен әйткән дә юк инде. Шул ук вакытта колхозда дисциплинаның түбән тәгәрәвен документлар аша белә алдык. Эшкә чыкмаучылар күп булган. Балалары ачтан интегеп, авыр хезмәттән туйган бичара хатын-кызлар эшкә чакырган бригадирларны сәнәк белән куалаган очраклар да күзәтелә хәтта, кан коелуга кадәр барып җитә. Өй эшләрен төнлә эшләргә мәҗбүр булган кешеләр фашистларга ләгънәт укыйлар. Шулар өстенә әле сугыш чорында ураза ае җәй вакытына туры килә. Диндар булган халык көне буе су эчәргә дә тилмереп кызу урак өстендә тырышып хезмәт куя. Кырда вакытта балаларына бер уч икмәк алып кайтырга тырышкан кайбер авылдашлар җитәкчеләр тарафыннан тентелә, тотылганнар төрмәгә кадәр озатыла.  Ә җитәкчеләрнең кайберләре  урлаудан чирканмаган. Ике баласын, урын өстендә яткан әнисен караган, аптырап беткән әбием Маһирә бервакыт төне буе бер җитәкчене көтеп тора. Ат җигеп арбаны тутырып кайткан рәисне хатыны капка ачып каршылауга , әби мескен арба артыннан ук ияреп керә. Тотылганын сизгән җитәкче, әлбәттә каушап кала. Ә әби бер нәрсәдә булмаган кебек хәл-әхвәлләрен белешә дә чыгып китә бу хуҗалыктан. Маһирә әбигә ашау әйбере кирәк булмый, аңа балаларын, авыру әнисен карау мөмкинлеге генә кирәк була. Көне-төне эшкә чакырудан туйган әби ерак җирләргә хезмәт итәргә китмәс өчен шундый юлга баса. Шушы очрактан соң аны бик нык борчымыйлар, авыр хезмәт булып саналган окоп казырга, урман кисәргә бару өчен аны бүтән алай ук аптыратмыйлар. Ишегалдын казып бәрәңге утыртырга да вакыты кала әбинең.

 Мондый очраклар бик күп була сугыш чорында. Гади халык авыр тормышын җиңеләйтү өчен нинди нәрсәләр генә уйлап тапмый. Аларны аңлап та була. Ләкин шул ук вакытта сугыш чорында кемдер яхшы яшәп, кемдер мохтаҗлык кичергән шул. 
Бәрәңге сүзе кулланылгач монда икенче икмәкнең авылдашлар тормышында нинди зур урын алып торганны әйтеп китмичә булмас, әлбәттә. Күрше тирә авыл халкы Югары Тегермәнлеккә тикмәле генә Бәрәңгеле авылы дигән исем кушмагандыр инде. Нәкъ менә шушы азык авылдашларны 1921 елгы  һәм сугыш чоры ачлыгыннан саклап кала да инде. Хәзерге  вакытта күп кенә шәһәрләрдә күп  хайваннарга һәйкәл куялар. Тегермәнлектә мондый идея туса бәрәңге аңа лаеклы дип уйлыйм.
Сугыш авыл, колхоз тормышына зур зыян сала. Фронттан кайткан сугышчылар шок хәлендә кала, хуҗалыкны торгузының ничек авыр булачагын аңлаган кайбер авылдашлар гаиләләрен алып читкә, шәһәр җиренә китәргә ашкыналар. Авылда эшкә яраклы, таза-сау булган  113  ир заты исәпләнә ул вакытта. Авылны күтәрү алар өстенә төшә.
Нинди генә авырлыклар булмасын, кайгы хәсрәт килмәсен Югары Тегермәнлек авыл халкы илебезнең бөтен почмакларында кебек үк тешләрен кысып, тир-кан түгеп, яңа тормышка аяк басалар. Аларның фидакарь хезмәте аркасында илебезнең хуҗалыгы аякка баса. Шуңа күрә, тыл хезмәтчәннәренең батырлыгын онытмаска иде.

